
1 Pedr_(19)

1 Pedr 3: 5-6 (parhad)

Dyna sut roedd gwragedd duwiol y gorffennol yn gwneud eu hunain yn hardd. Roedd eu gobaith nhw yn Nuw ac roedden nhw'n ymostwng i’w gwŷr. 6 Roedd Sara, er enghraifft, yn ufudd i Abraham (ac yn ei alw’n ‘meistr’). Dych chi i fod yr un fath â hi, felly gwnewch ddaioni a peidiwch bod ofn dim byd.
Daliwn ati i edrych ar fywyd Sara. 

Tristwch mawr bywyd Abram a Sarai oedd eu bod yn ddi-blant (Genesis 16:1). Sut fyddai Abram yn gallu bod yn ‘Abraham’, sef tad i lawer iawn o genhedloedd? Er fod Abram a Sarai yn enwog am eu ffydd, ar adegau mae eu diffyg ffydd yn Nuw yn dod i’r amlwg, â’u ffydd rhyfeddol yn eu cynlluniau ei hunain! Pa Gristion sydd ddim yn deall y demtasiwn yma, a pha Gristion sydd heb ildio iddo o leiaf unwaith? Mae pobl ffydd yn methu yn aml – maen nhw’n gallu ymddiried ynddyn nhw eu hunain a gadael Duw allan o’r stori. Mae’r Beibl (a phrofiad personol Cristnogion) yn dangos yn glir fod gwrthod ufuddhau i orchmynion a chynlluniau Duw yn beth peryglus i’w wneud.

Dyfeisiodd  Sarai gynllun oedd yn groes i ewyllys Duw. Roedd ganddi forwyn o’r enw Hagar, a dyma hi’n dweud wrth Abram am gael rhyw gyda’r forwyn, er mwyn iddo gael mab. Roedd Sarai eisiau i Abram gael plant, felly roedd ei chymhelliad yn deillio o gariad at ei gŵr – ond, roedd ei hawgrym yn gwbl, gwbl groes i fwriad Duw. Mae Duw yn gyson, mae’r Beibl yn gyson – Dydy godineb byth yn dderbyniol yng ngolwg Duw, ‘Dylai priodas gael ei barchu gan bawb, a ddylai person priod ddim cysgu efo neb arall. Bydd Duw yn barnu pawb sy'n anfoesol ac yn cael rhyw y tu allan i briodas.’ (Hebreaid 13:4)

Dioddefodd Sarai a phawb arall o ganlyniad i’w chynllun pechadurus. Dyma Hagar, y forwyn, yn beichiogi, a newidiodd ei hagwedd tuag at Sarai. Yn lle ei gwasanaethu fel meistres, roedd Hagar yn edrych i lawr arni ac yn ei dibrisio. A wedyn dyma Sarai yn rhoi’r bai ar Abram am ganlyniadau gwael ei chynllun hi ei hun! Wedyn, dyma hi’n dechrau trin Hagar mor gas nes i Hagar redeg i ffwrdd i’r anialwch (Genesis 16:6). Cafodd Ismael ei eni, sef mab Hagar ac Abram, ac mae’r elyniaeth yn parhau hyd heddiw rhwng disgynyddion Ismael (yr Arabiaid) a disgynyddion Isaac (y mab a roddodd Duw yn ei amser i Abram a Sarai).

Dydy’r Beibl ddim yn cuddio gwendidau pobl Dduw. Petai pobl yn berffaith, fyddai dim angen Gwaredwr (Iesu Grist) arnyn nhw. Roedd Abram a Sarai yn blant i Dduw, ac roedd Duw wedi eu dewis nhw i gyflawni ei gynlluniau, ac eto roedden nhw’n aml yn wan. Pan ddwedodd Duw wrth Abraham a Sara eu bod am gael plentyn (er fod y ddau ohonyn nhw’n hen, a Sara tu hwnt i oedran geni plant) yn lle credu neges Duw, chwerthin wnaeth y ddau ohonyn nhw (Genesis 17:17;18:12). 

Ond yna roedd sialens Duw: ‘Oes unrhyw beth yn rhy anodd i’r Arglwydd?’ (Genesis18:14) yn ryw fath o drobwynt iddyn nhw. Ysgrifennodd Paul yn ei lythyr at y Rhufeiniaid,

18 Do, credodd Abraham, a daliodd ati i gredu hyd yn oed pan oedd pethau'n edrych yn gwbl anobeithiol! Credodd y byddai yn "dad i lawer o genhedloedd." Credodd beth ddwedodd Duw, "Fel yna fydd dy ddisgynyddion di." 19 Daliodd ati i gredu’n hyderus, er ei fod yn gwybod ei fod yn llawer rhy hen i fod yn dad. Roedd yn gan mlwydd oed! Ac roedd Sara’n llawer rhy hen i fod yn fam hefyd. 20 Ond wnaeth Abraham ddim amau, na stopio credu beth oedd Duw wedi ei addo iddo. Yn wir roedd yn credu’n gryfach bob dydd, ac yn clodfori Duw drwy wneud hynny. 21 Roedd Abraham yn hollol sicr y gallai Duw wneud beth roedd wedi addo’i wneud. 22 Dyna pam y “cafodd ei dderbyn i berthynas iawn gyda Duw!"
Gwobr Sara am gredu oedd genedigaeth ei mab, Isaac.





11 Ffydd wnaeth alluogi Sara i fod yn fam hefyd. Roedd yn llawer rhy hen i gael plentyn mewn gwirionedd, ond roedd yn credu y byddai Duw yn gwneud beth roedd wedi ei addo. 12 Felly, o'r un oedd yn rhy hen i gael plant, cafodd Abraham gymaint o ddisgynyddion mae’n amhosib eu cyfri i gyd – maen nhw fel y sêr yn yr awyr neu'r tywod ar lan y môr! (Hebreaid  11:11). 
Er hyn doedd ei bywyd ddim yn fêl i gyd. Roedd Hagar ac Ismael yn ei chorddi, ac fe ofynnodd i Abraham yrru’r ddau i ffwrdd (Genesis 21:10). Mae Sara yn cael ei chanmol yn y Testament Newydd am ymostwng ac ufuddhau, ond roedd ganddi ei meddwl a’i barn ei hun, ac yn yr achos yma roedd ei barn yn gywir – doedd Ismael ddim i gael rhannu etifeddiaeth Isaac. 
Dwedodd Duw wrth Abraham y dylai wrando ar Sara a gyrru Ismael a Hagar i ffwrdd. (Genesis 21:12). Er bod Sara yn emosiynol a blin, roedd Duw am i Abraham wrando arni. Helpu ei gŵr ydy cyfrifoldeb y wraig - ac weithiau mae Duw yn dewis defnyddio gwragedd i roi cyngor doeth i’w gwŷr.

Roedd Sara wedi bod yn dda i Abraham ar hyd ei hoes (ac plesio Duw drwy wneud hynny). Er gwaethaf ffolineb ei gŵr, er gwaethaf popeth, roedd ffydd Sara yn gadarn. Mae’r Beibl yn ei chanmol. Doedd Sara ddim yn berffaith, a falle bod rhai o’r digwyddiadau yn ei bywyd yn anodd i ferched Cristnogol yr 21ain ganrif eu derbyn, ond rhaid gwneud beth mae’r Gair yn ei ddweud. 
Mae’n siŵr fod hanes Sara yn gysur mawr i’r gwragedd cyntaf wnaeth ddarllen llythyr Pedr – doedd ei gŵr hi ddim yn berffaith, roedd Sara fel Abraham yn gwneud camgymeriadau, ac eto, ar y cyfan roedd ei bywyd yn fywyd o ffydd. Roedd Pedr eisiau iddyn nhw ddeall fod rhaid cael ffydd gadarn yn Nuw yn wyneb pob math o sefyllfaoedd, rhai pleserus a rhai difrifol.

